ՀԻՄՆԱՎՈՐՈՒՄ
«ՄԻՋԱԶԳԱՅԻՆ ԱՐԵՎԱՅԻՆ ԴԱՇԻՆՔԻ (ՄԱԴ) ՀԻՄՆԱԴՐՄԱՆ ՄԱՍԻՆ» 
ՇՐՋԱՆԱԿԱՅԻՆ ՀԱՄԱՁԱՅՆԱԳԻՐԸ ՎԱՎԵՐԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը
«Միջազգային արևային դաշինքի հիմնադրման մասին» շրջանակային համաձայնագրի (այսուհետ՝ Շրջանակային համաձայնագիր)  հիմքը հանդիսանում է «Արևային էներգետիկայի խթանմամբ զբաղվող պետությունների Միջազգային արևային դաշինքի մեկնարկի մասին» (Declaration on the occasion to launch the international solar alliance of countries dedicated to the promotion of solar energy) 2015թ. նոյեմբերի 30-ի ՄԱԿ-ի կլիմայի փոփոխության հարցերին նվիրված խորհրդաժողովում ընդունված Փարիզի  հայտարարությունը, որի նախաձեռնող պետություններն են Հնդկաստանը և Ֆրանսիան: 
Համաձայնագրի նպատակը արևային էներգետիկայի զարգացման ոլորտում համատեղ ջանքերի ներդրումն է՝ տեխնոլոգիաների, նորարությունների, ֆինանսավորման ներդաշնակեցման միջոցով և առկա խոչընդոտները համակարգված ձևով վերացնելու նպատակով՝ բարեկեցության, էներգետիկ անվտանգության և ժողովուրդների կայուն զարգացման ապահովման համար:
Ներկայումս Շրջանակային համաձայնագիրը ստորագրել է 118 պետություն, որոնցից 97-ը ներկայացրել են վավերացման անհրաժեշտ փաստաթղթերը՝ դաշինքի լիիրավ անդամ դառնալու համար: Համաձայնագրին միանալու դեպքում՝ ՀՀ-ն կլինի տարածաշրջանում առաջինը:
Կարևորելով Հայաստանում արևային էներգետիկայի ներուժի հնարավորինս արդյունավետ օգտագործումը և ոլորտի զարգացման հեռանկարները՝ Շրջանակային համաձայնագրին միանալն իր նպաստը կբերի ոլորտում մրցունակության բարձրացմանը, և հիմք կստեղծի արևային էներգետիկայի բնագավառում Շրջանակային համաձայնագրի կողմ-պետությունների միջև համագործակցության զարգացման համար՝ փորձի փոխանակման և ընդհանուր խնդիրներին ու մարտահրավերներին միասնական պատասխան տալու միջոցով: Միաժամանակ, Շրջանակային համաձայնագիրը կձևավորի կողմ-պետությունների հետ համագործակցության լրացուցիչ հարթակ: 
Օրենքի նախագիծը մշակվել է 2023 թվականի նոյեմբերի 16-ին Հայաստանի Հանրապետության կողմից ստորագրված «Միջազգային արևային դաշինքի (ՄԱԴ) հիմնադրման մասին» շրջանակային համաձայնագրի վավերացումն ապահովելու նպատակով: 

 2. Առաջարկվող կարգավորման բնույթը
Առաջարկվող իրավական ակտով նախատեսվում է վավերացնել 2023 թվականի նոյեմբերի 16-ին Հայաստանի Հանրապետության կողմից ստորագրված «Միջազգային արևային դաշինքի (ՄԱԴ) հիմնադրման մասին» շրջանակային համաձայնագիրը:

3. Նախագծի մշակման գործընթացում ներգրավված ինստիտուտները

[bookmark: _GoBack]Օրենքի նախագիծը մշակվել է Հայաստանի Հանրապետության տարածքային կառավարման և ենթակառուցվածքների նախարարության կողմից:

4.Ակնկալվող արդյունքը

         Օրենքի ընդունման արդյունքում կապահովվեն 2023 թվականի նոյեմբերի 16-ին ստորագրված «Միջազգային արևային դաշինքի (ՄԱԴ) հիմնադրման մասին» 
շրջանակային համաձայնագրի ուժի մեջ մտնելու համար նախատեսված ընթացակարգերը:
Վերականգնվող էներգետիկան հանդիսանում է Հայաստանի էներգետիկ համակարգի զարգացման կարևորագույն ուղղություններից մեկը։ Վերջին տարիներին մասնավորապես մեծ զարգացում է ապրել արևային էներգետիկան։
	2023թ․ նոյեմբերի 30-ից դեկտեմբերի 12-ը Դուբայում (ԱՄԷ) կայացած Կլիմայի փոփոխության մասին ՄԱԿ շրջանակային կոնվենցիայի անդամ երկրների 28-րդ համաժողովի շրջանակներում Հայաստանի Հանրապետությունը միացել է «Վերականգնվող էներգիայի աղբյուրների եռապատկման և էներգաարդյունավետության համակարգերի կրկնապատկման» վերաբերյալ մի շարք անդամ երկրների կողմից նախաձեռնված հանձնառությանը, ինչի իրագործման հարցում կարևոր դերակատարում կարող է ունենալ «Միջազգային արևային դաշինքի հիմնադրման մասին» շրջանակային համաձայնագրին ՀՀ միանալու հանգամանքը։

5.  Կապը ռազմավարական փաստաթղթերի հետ
«Միջազգային արևային դաշինքի (ՄԱԴ) հիմնադրման մասին» 
շրջանակային համաձայնագիրը վավերացնելու մասին» ՀՀ օրենքի նախագիծը բխում է Հայաստանի Հանրապետության կառավարության 2021թ. հունվարի 14-ի N 48-Լ «Հայաստանի Հանրապետության էներգետիկայի բնագավառի զարգացման ռազմավարական ծրագրին (մինչեվ 2040 թվականը), Հայաստանի Հանրապետության էներգետիկայի բնագավառի զարգացման ռազմավարական ծրագրի (մինչև 2040 թվականը) իրագործումն ապահովող ծրագիր-ժամանակացույցին հավանություն տալու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» որոշման ռազմավարական ծրագրից և «Էներգախնայողության և վերականգնվող էներգետիկայի 2022-2030թթ. Ծրագրին, Էներգախնայողության և վերականգնվող էներգետիկայի 2022-2030թթ. Ծրագրի առաջին փուլի (2022-2024 թվականների.) իրագործումն ապահովող ծրագիր-ժամանակացույցին հավանություն տալու մասին» ՀՀ կառավարության 2022թ. մարտի 24-ի N 398-Լ որոշումից:
